
Pengaruh Pengantaraan Transisi Politik Dalam Model Kesepaduan 

Nasional Kawasan Rukun Tetangga Malaysia 

 
Isu perpaduan dalam masyarakat pelbagai etnik di Malaysia sering dipersoal dan 
dibincangkan, namun tidak diukur sehinggalah dalam tahun 2013 apabila Majlis 
Konsultatif Perpaduan Negara mengemukakan pengertian perpaduan mengikut 
kefahaman baharu menggunakan tiga kata serangkai iaitu perpaduan, 
kesepaduan dan penyatupaduan. Mengambil kira perkara ini dan perubahan-
perubahan ketara dalam masyarakat Malaysia kini, kajian ini ingin mengkaji sejauh 
mana kesan pengaruh pengantaraan transisi politik yang terdiri daripada pemboleh 
ubah naratif negara bangsa, literasi politik dan media sosial dalam model 
kesepaduan nasional (yang terdiri daripada pemboleh ubah kesepaduan sosial dan 
etos bangsa) dalam kalangan penduduk Kawasan Rukun Tetangga (KRT) di seluruh 
negara hari ini setelah program ini dilancarkan 45 tahun dahulu. Terdapat empat 
objektif dalam kajian ini iaitu (1) mengenal pasti pola kesepaduan nasional dalam 
kawasan Rukun Tetangga; (2) mengenal pasti pengaruh tadbir urus kerajaan dan 
pembangunan ke atas kesepaduan nasional; (3) mengenal pasti pengaruh 
pengantaraan transisi politik dalam model kesepaduan nasional; dan (4) mengenal 

pasti cabaran-cabaran dalam menguruskan kesepaduan nasional. Data kuantitatif 
dikumpul menggunakan soal selidik ke atas 585 orang penduduk KRT di seluruh 
negara melalui kaedah persampelan bertujuan. Data dianalisis melalui (a) ujian 
ANOVA sehala untuk menentukan pola perbezaan berdasarkan etnik bagi semua 
konstruk dalam model kesepaduan nasional dan (b) analisis pemodelan persamaan 

struktur Partial Least Square Structural Equation Modelling (PLS-SEM) untuk 
menentukan pengaruh asas dan pengaruh pengantaraan. Hasil analisis asas 
mendapati kesepaduan sosial dapat diterangkan sebanyak 52.5% hasil pengaruh 
yang signifikan tingkah laku kemanusiaan, hubungan sosial rentas etnik, tadbir urus 
kerajaan dan pembangunan dan etos bangsa. Hasil analisis kesan pengantaraan 
transisi politik pula mendapati hanya pemboleh ubah naratif negara bangsa 
menunjukkan kesan pengantaraan yang signifikan terhadap peningkatan 
kesepaduan nasional sebanyak 54.6%. Kesimpulannya, naratif negara bangsa 
merupakan faktor utama yang berperanan meningkatkan perubahan dalam 
kesepaduan nasional sebanyak 2.1% dan memberi impak kecil sebanyak 0.024 
dalam masyarakat multietnik Malaysia yang moden. 

